
《月燈三昧經》修行之十種利益—一   海濤  輯
1.菩薩淨戒有十種利益。何等為十？
一者、滿足一切智，二者、如佛所學而學，
三者、智者、不毀，四者、不退誓願，
五者、安住於行，六者、棄捨生死，
七者、慕樂涅槃，八者、得無纏心，
九者、得勝三昧，十者、不乏信財。

2.菩薩摩訶薩住於慈忍有十種利益。何等為十？
一者、火不能燒，二者、刀不能割，
三者、毒不能中，四者、水不能漂，
五者、為非人護，六者、得身相莊嚴，
七者、閉諸惡道，八者、隨其所樂生於梵天，
九者、晝夜常安，十者、其身不離喜樂。
3.菩薩精進有十種利益。何等為十？
一者、他不折伏，二者、得佛所攝，
三者、為非人所護，四者、聞法不忘，
五者、未聞能聞，六者、增長辯才，
七者、得三昧性，八者、少病少惱，
九者、隨所得食食已能消，十者、如優缽羅花不同於杵。
4.菩薩摩訶薩與禪相應有十種利益。何等為十？
一者、安住儀式，二者、行慈境界，
三者、無諸惱熱，四者、守護諸根，
五者、得無食喜樂，六者、遠離愛欲，
七者、修禪不空，八者、解脫魔羂，
九者、安住佛境，十者、解脫成熟。

5.菩薩摩訶薩行般若波羅蜜有十種利益。何等為十？
一者、一切悉捨不取施想，二者、持戒不缺而不依戒，
三者、住於忍力而不住眾生想，四者、行於精進而離身心，
五者、修禪而無所住，六者、魔王波旬不能擾亂，
七者、於他言論其心不動，八者、能達生死海底，
九者、於諸眾生起增上悲，十者、不樂聲聞辟支佛道。

6.菩薩多聞有十種利益。何等為十？
一者、知煩惱資助，二者、知清淨助，
三者、遠離疑惑，四者、作正直見，
五者、遠離非道，六者、安住正路，
七者、開甘露門，八者、近佛菩提，
九者、與一切眾生而作光明，十者、不畏惡道。

7.菩薩摩訶薩行於法施有十種利益。何等為十？
一者、棄捨惡事，二者、能作善事，
三者、住善人法，四者、淨佛國土，
五者、趣詣道場，六者、捨所愛事，
七者、降伏煩惱，八者、於諸眾生施福德分，
九者、於諸眾生修習慈心，十者、見法得於喜樂。

8.菩薩摩訶薩安住於空得十種利益。何等為十？
一者、住佛所住，二者、修禪無依，
三者、不樂一切受生，四者、於戒不取，
五者、不謗賢聖，六者、於一切眾生住不違諍，
七者、不得眾生事，八者、住於遠離一切惡事，
九者、不謗諸佛，十者、攝取一切白淨之法。

9.菩薩摩訶薩住於宴坐有十種利益。何等為十？
一者、其心不濁，二者、住不放逸，
三者、諸佛愛念，四者、信正覺行，
五者、於佛智不疑，六者、知恩，
七者、不謗正法，八者、善能防禁，
九者、到調伏地，十者、證四無礙。童子！是為菩薩摩訶薩住於宴坐十種利益。

10.菩薩摩訶薩愛樂空閑有十種利。何等為十？
一者、省世事務，二者、遠離眾鬧，
三者、無有違諍，四者、住無惱處，
五者、不增有漏，六者、不起鬪訟，
七者、安住靜默，八者、隨順相續解脫，
九者、速證解脫，十者、施功而得三昧。童子！是為菩薩愛樂空閑十種利益。

11.菩薩摩訶薩樂於頭陀常行乞食有十種利。何等為十？
一者、摧我慢幢，
二者、不求親愛，
三者、不為名聞，
四者、住在聖種，
五者、不諂不誑不現異相又不激切，
六者、不自高舉，
七者、不毀他人，八者、斷除愛恚，
九者、若入人家不為飲食而行法施，
十者、住頭陀行有所說法為人信受。童子！是名菩薩摩訶薩樂於頭陀行於乞食十種利益。

